
Como vén sendo costume nos últimos anos, a asociación celebrou a súa
Asemblea Xeral no marco do seu Congreso Anual.

Queremos aproveitar este número da Revista para informar a tódolos socios
e socias dalgunhas cuestións debatidas nesta Asemblea por considerar que son de
especial interese.

Fundamentalmente hai que sinala-lo debate que se suscitou entre algúns dos
presentes relativo á escasa contribución dos socios e socias na asociación, séndolle
atribuída á directiva de ENCIGA  boa parte de responsabilidade nesa falta de partici-
pación.

Non se trata aquí de reproduci-lo debate nin de entrar a defende-la nosa
actuación nestes anos de traballo. Moito máis importante que iso, e dende logo
moito máis eficaz, e saca-lo máximo partido a este debate.

Desde logo, que haxa socios e socias que reclamen máis actividade e máis
dinámica en ENCIGA  é unha nova excelente. Isto debe facernos reflexionar a todos
na forma en que ENCIGA  debe artella-lo seu funcionamento e renovar aquela ilu-
sión que marcou a creación da nosa asociación.

Posiblemente as falas nese artellamento poden dar lugar a unha desconexión
con parte da asociación e daquela a percepción de que pouco se promove ou pouco
se progresa. Pero tamén é certo que a ausencia de debate e de crítica pode levar ós
que temos a responsabilidade directiva a deixarnos levar por unha certa inercia que
ata pode ser entendida ás veces como inacción.

É bon polo tanto que se produzan estas discusións, controversias e mesmo
polémicas, pois fai que todos nos deamos de conta de que Enciga debe ser un ente
dinámico que evoluciona e que debe estar lonxe do estatismo. Neste sentido, e
aínda que esta directiva síntese moi orgullosa do seu labor, acepta a parte de
responsabilidade que poida ter nese insuficiente dinamismo.

Pero tamén desexa a directiva que tódolos socios e socias reflexionen sobre
o que cren que ENCIGA  debe ser. Na asemblea propuxéronse algúns camiños para
mellora-la participación, como é o acercamente de ENCIGA  ós socios a través da

figura do coordinador ou vocal provincial, ou a través de grupos de traballo que
coordinen e se responsabilicen de actividades concretas, ou a través de socios e
socias que poidan coordenar e promove-la participación dentro da asociación en
determinadas zonas do país.

A directiva, xunto con tódalas persoas que desexen participar neste novo
pulo, vai traballar nesa dirección e invita a tódolos socios e socias a participar e a
contribuír nos congresos, na revista, e en calquera outra actividade para posibilitar
unha asociación máis dinámica, máis áxil e máis enriquecedora.

Neste sentido, esta revista quere se-la primeira vía de entrada para esa par-
ticipación e está máis aberta que nunca para se-lo lugar onde todos e todas poidan
expresa-las súas opinións e expoñe-las súas iniciativas.

A Directiva.




